

ANALIZA INSTRUMENATA ZA PRAĆENJA PRIMJENE SMJERNICA ZA SPREČAVANJA SUKOBA INTERESA U PRAVOSUĐU ZA 2023. GODINU


Sadržaj
I Uvod	2
II Analiza dostavljenih podataka za 2023.godinu	4
Evidencije pravosudnih institucija	5
Evidencija o izuzećima NPF	6
Evidencija dodatnih aktivnosti NPF	9
Evidencije o istupima NPF u javnosti	11
Evidencija o prijavama i izrečenim disciplinskim mjerama protiv osoblja koje radi pod nadzorom NPF	12
Evidencija o ostvarenoj ex parte komunikaciji NPF i uposlenika	13
Evidencija o prijemu poklona NPF i uposlenika	14
Evidencije o obukama iz oblasti sukoba interesa i pravosudne etike	16
Evidencija prijava Uredu disciplinskog tužioca i evidencija izrečenih disciplinskih mjera	19
III Nalazi i preporuke	22

[image: ]

15

    PROJEKT PRAVOSUĐE PROTIV KORUPCIJE U BOSNI I HERCEGOVINI
__________________________________________________________________________________


[bookmark: _Toc164764648]I Uvod

Visoko sudsko i tužilačko vijeće Bosne i Hercegovine (VSTV/Vijeće) je u julu 2016. godine usvojilo Smjernice za sprečavanje sukoba interesa u pravosuđu (Smjernice). Na sjednici održanoj u septembru 2019. godine, Vijeće je usvojilo dokument “Institucionalni mehanizmi i evidencije za provedbu Instrumenata za praćenje primjene Smjernica za sprečavanje sukoba interesa u pravosuđu te zadužilo tadašnju Radnu grupu za unapređenje integriteta i odgovornosti nosilaca pravosudnih funkcija da sa nadležnim odjelom Sekretarijata VSTV-a BiH provede relevantne aktivnosti. Instrumenti za praćenje primjene Smjernica za sprečavanje sukoba interesa u pravosuđu (u daljem tekstu: Instrumenti) se zasnivaju na šest grupa indikatora za monitoring (za svaku oblast iz Smjernica po jedna grupa)[footnoteRef:1]. Priroda Smjernica i Instrumenata obavezuje sve pravosudne institucije i sve druge relevantne institucije koje djeluju unutar pravosuđa u Bosni i Hercegovini (BiH) na saradnju u realizaciji primjene Smjernica i praćenju njihove primjene. [1:  Vijeće je inicijalno usvojilo Instrumente koje je sačinio USAID-ov Projekt pravosuđa na osnovu Smjernica, a u sklopu realizacije Plana rada Radne grupe za unapređenje integriteta i odgovornosti nosilaca pravosudnih funkcija. Instrumenti obuhvataju sljedeće grupe indikatora: A. Nespojivost i dodatne aktivnosti nosilaca pravosudnih institucija (12 indikatora), B. Izvještavanje o imovini, prihodima, obavezama i interesima (15 indikatora), C. Primanje poklona  i drugih koristi (7 indikatora), D.  Kontakti sa trećim licima i zloupotreba povjerljivih informacija (9 indikatora), E.  Nepotizam (8 indikatora) i F. Edukacija i razvoj svijesti o sprečavanju sukoba interesa u pravosuđu (6 indikatora).] 

USAID-ov projekt Pravosuđe protiv korupcije (u daljem tekstu: Projekt) za svoj cilj ima pružanje podrške pravosuđu u Bosni i Hercegovini (u daljem tekstu: BiH) kroz dva ključna područja djelovanja: unapređenje rada tužilaštava i sudova na istraživanju i procesuiranju predmeta korupcije, privrednog i organizovanog kriminala na visokom nivou, i prevenciju koruptivnog ponašanja u pravosuđu. Kroz svoje drugo područje djelovanja, provode se i aktivnosti koje podržavaju VSTV-u BiH u kreiranju resursa i mehanizama za jačanje integriteta nosilaca pravosudnih funkcija (NPF) i zaposlenih u pravosudnim institucijama, između ostalog i kroz dvosmjernu komunikaciju između Stalne komisije za sudijsku i tužilačku etiku, integritet i odgovornost (u daljem tekstu: Stalna komisija) sa sudijama, tužiocima i drugim zaposlenima u pravosudnim institucijama u oblasti etike i integriteta, uključujući i pitanja upravljanja sukobom interesa. 
Između ostalih aktivnosti, Projekt kontinuirano podržava razvoj i jačanje Odjela za disciplinske postupke i etiku nosilaca pravosudne funkcije (prethodno: Odjel za integritet nosilaca pravosudne funkcije), kao odjela Sekretarijata VSTV-a BiH koji pruža podršku Stalnoj komisiji. Projekt već treću godinu podržava analizu Instrumenata za praćenje primjene Smjernica za sprečavanje sukoba interesa u pravosuđu, a od njegovog osnivanja pruža potrebnu obuku za provođenje ove analize i korištenje nalaza analize zaposlenima u Odjelu za disciplinske postupke i etiku NPF. 


Smjernice za sprečavanje sukoba interesa u pravosuđu
Smjernice za sprečavanje sukoba interesa u pravosuđu BiH predstavljaju niz preporuka i mjera koje bi nosiocima pravosudnih funkcija trebale poslužiti za razumijevanje sukoba interesa i prepoznavanje rizika od nastajanja sukoba između njihovog privatnog odnosno ličnog interesa i javnog interesa radi kojeg obavljaju svoje službene dužnosti. Smjernice nude načine za upravljanje sukobom interesa imajući u vidu da je postojanje privatnog interesa neminovno i ponekad ga nije moguće izbjeći, ali prepoznavanjem i objelodanjivanjem ovog interesa te primjenom drugih mehanizama za upravljanje sukobom interesa mogu se spriječiti zloupotrebe položaja ili nezakonito pribavljanje koristi za sebe i/ili za interesno povezane osobe. Smjernicama se također želi potaći razvoj svijesti i odgovornosti nosilaca pravosudnih funkcija za ispravno postupanje u situacijama koje mogu dovesti do stvarnog, potencijalnog, a i percipiranog sukoba interesa.
Smjernice adresiraju slijedeće oblasti:
a. Nespojivost i dodatne aktivnosti nosilaca pravosudnih institucija
b. Izvještavanje o imovini, prihodima, obavezama i interesima
c. Primanje poklona i drugih koristi
d. Kontakti sa trećim licima i zloupotreba povjerljivih informacija
e. Nepotizam
f. Razvoj svijesti i edukacija o sukobu interesa u pravosuđu.
Namjena Instrumenata za praćenje primjene Smjernica za sprečavanje sukoba interesa u pravosuđu je da prate primjenu i postignute rezultate primjene Smjernica u pravosudnim institucijama u BiH. Analiza primjene Instrumenata ima za cilj da podrži njihovu praktičnu upotrebu, imajući u vidu institucionalni okvir, alate za unos, obradu i analizu podataka, te izvještavanje Vijeća o provedbi Smjernica. 
Na sjednici održanoj 29.12.2020. godine Vijeće je usvojilo zaključak da se dokument “Institucionalni mehanizmi i evidencije za provedbu Instrumenata za praćenje primjene Smjernica za sprečavanja sukoba interesa u pravosuđu” koji je usvojen na sjednici Vijeća, održanoj 4. i 5. septembra 2019. godine, radi implementacije, dostavi svim sudovima, tužilaštvima, Centrima za edukaciju sudija i tužilaca, Uredu disciplinskog tužioca VSTV-a BiH i svim relevantnim odjelima VSTV-a BiH, kako bi uspostavili i vodili evidencije i upisnike od 2021. godine, te dostavili Vijeću podatke iz upitnika, koji je sastavni dio Instrumenata. Vijeće je također usvojilo zaključak da rukovodioci navedenih institucija i tijela odrede osobe koje će pratiti implementaciju ovog dokumenta, s tim da rukovodioci pravosudnih institucija, gdje je to moguće, odrede sekretare tih institucija.[footnoteRef:2]  [2:  Stalna komisija je 10. decembra 2020. godine zaključila da se zbog neusvajanja novog Pravilnika i Obrasca za Lične finansijske izvještaje u to vrijeme, u dokumentu Instrumenti za praćenje primjene Smjernica označe ili izostave dijelovi koji se tiču informacija u vezi ličnih finansijskih izvještaja i kao takav dorađeni dokument dostavi Vijeću na odobrenje sa uputama za daljnje postupanje u cilju dostavljanja  sudovima i tužilaštvima na izvještavanje. ] 



[bookmark: _Toc164764649]II Analiza dostavljenih podataka za 2023.godinu

Analiza provedbe Instrumenata za praćenje primjene Smjernica za sprečavanja sukoba interesa u pravosuđu za 2023. godinu je izrađena početkom marta 2024. godine sa ciljem informisanja Stalne komisije i Vijeća. Odjel za disciplinske postupke i etiku NPF je 10.01.2023. godine zaključak Vijeća od 29.12.2020. godine dostavio svim rukovodiocima pravosudnih institucija, kao i Centru za edukaciju sudija i tužilaca Federacije Bosne i Hercegovine (CEST FBiH) i Centru za edukaciju sudija i javnih tužilaca u Republici Srpskoj (CEST RS), te Uredu disciplinskog tužioca VSTV-a BiH. U prilogu navedenog akta dostavljeni su materijali: Institucionalni mehanizmi i evidencije za provedbu Instrumenata i  Instrumenti za praćenje primjene Smjernica za sprječavanje sukoba interesa u pravosuđu) te obrasci potrebni za uspostavu evidencije (unutar MS Excel datoteke), kako slijedi:
· [bookmark: OLE_LINK1]Evidencija dodatnih aktivnosti NPF
· Evidencija o prijemu poklona NPF i uposlenika
· Evidencija o ostvarenoj ex parte komunikaciji NPF i uposlenika
· Evidencija o istupima u javnosti NPF
· Evidencija o prijavama i izrečenim disciplinskim mjerama protiv osoblja koje radi pod nadzorom NPF
· Evidencija o izuzećima NPF
· Evidencija o obukama iz oblasti sukoba interesa i pravosudne etike 
· Evidencija prijava Uredu disciplinskog tužioca i evidencija izrečenih mjera disciplinskih komisija.
Intencija zaključka Vijeća i njegovog upućivanja početkom 2023. godine je bila da pravosudne institucije, CEST-ovi i Ured disciplinskog tužioca (UDT), kao i Odjel za disciplinske postupke i etiku nosilaca pravosudnih funkcija (prethodno Odjel za integritet NPF)[footnoteRef:3], redovno vode evidencije, po nastajanju informacija tokom godine, te početkom naredne godine dostave evidencije Vijeću za prethodnu godinu. Za Evidenciju finansijskih izvještaja sudija i tužilaca bi bio zadužen je Odjel za disciplinske postupke i etiku NPF (ali se ove evidencije ne vode s obzirom na gore pomenuti zaključak iz decembra 2020. godine), dok se očekuje da će ovu dužnost preuzeti novoformirani Odjel za provođenje postupka po izvještajima[footnoteRef:4]. Evidenciju prijava Uredu disciplinskog tužioca i evidenciju izrečenih mjera disciplinskih komisija vode Ured disciplinskog tužioca odnosno Odjel za disciplinske postupke i etiku NPF. [3:  Odjel za integritet NPF je uspostavljen izmjenama i dopunama Pravilnika o unutrašnjoj organizaciji i sistematizaciji radnih mjesta VSTV-a BiH (Pravilnik) od 29.07.2020. godine i preuzeo je dio zaduženja Odjela za imenovanja NPF koji je prethodno bio zadužen za stručnu i administrativnu podršku disciplinskim komisijama VSTV-a BiH. Daljim izmjenama i dopunama Pravilnika 08.11.2023. godine, ovaj odjel je transformisan u Odjel za disciplinske postupke i etiku nosilaca pravosudnih funkcija.]  [4:  Član 86f. Zakona o izmjenama i dopunama Zakona o VSTV-u BiH. Integralni tekst ovog zakona (koji je dostupan na https://vstv.pravosudje.ba/vstvfo/B/141/article/8236 i koristi se samo za internu upotrebu i na isti se prilikom službene upotrebe ne može pozivati) sadrži tekst objavljen u (“Službeni glasnik BiH”, br. 25/04, 93/05, 15/08, 48/07, 63/23 i 9/24).] 


Predmet ove analize su evidencije pravosudnih institucija, CEST-ova, UDT-a i Odjela za disciplinske postupke i etiku NPF. Svoje evidencije za 2023. godinu su dostavilo je 98 od 102 pravosudne institucije, te CEST-ovi FBiH i RS.[footnoteRef:5] Prvi dio analize (Evidencije pravosudnih institucija) se odnosi na podatke koje su dostavile pravosudne institucije. Evidencije CEST-ova analizirane u drugom dijelu ovog dokumenta, a evidencije UDT-a i Odjela za disciplinske postupke i etiku NPF u trećem dijelu. Evidencije koje se odnose na finansijske izvještaje nisu predmetom ove analize, u skladu sa zaključkom iz decembra 2020. godine. Međutim, s obzirom na stupanje na snagu Zakona o izmjenama i dopunama Zakona o VSTV-u[footnoteRef:6], bit će potrebno i moguće u narednom izvještajnom periodu voditi evidencije o izvještajima o imovini i interesima i izračunavati indikatore iz Instrumenata. [5:  Institucije koje nisu dostavile evidencije su Općinski sud u Sarajevu, Osnovni sud u Srebrenici, Osnovni sud u Doboju i Okružno javno tužilaštvo u Trebinju.]  [6:  “Službeni glasnik BiH” broj 9/24.] 


[bookmark: _Toc164764650]Evidencije pravosudnih institucija

Što se tiče evidencija pravosudnih institucija, 98 pravosudnih institucija, od ukupno 102, su unijele podatke iz evidencija u MS Excel datoteku i napravljeno je ukupno 2.039 unosa. Ovo predstavlja smanjenje u odnosu na prethodnu posmatranu godinu (2022.), kada je napravljeno ukupno 2.217 unosa (iz evidencija 99 od 102 pravosudne institucije). Analiza unosa iz evidencija pravosudnih institucija, po vrsti, je predstavljena u sljedećem pregledu dostavljenih podataka za 2023. godinu. 

Poredeći sa prethodnim godinama, došlo je do značajnog smanjenja unosa iz evidencija dodatnih aktivnosti, dok je broj unosa u sve ostale evidencije u određenoj mjeri povećan. 
	Evidencije
	2023
	2022
	2021

	Evidencija dodatnih aktivnosti NPF
	384
	617
	522

	Evidencija o prijemu poklona NPF i uposlenika
	7
	5
	11

	Evidencija o ostvarenoj ex parte komunikaciji NPF i uposlenika 
	8
	2
	7

	Evidencija o istupima u javnosti NPF 
	78
	66
	67

	Evidencija o prijavama i izrečenim disciplinskim mjerama protiv osoblja koje radi pod nadzorom NPF 
	12
	9
	7

	Evidencija o izuzećima NPF 
	1.550
	1.518
	1.265

	UKUPNO
	2.039
	2.217
	1.879



Kako se daleko najviše unosa i dalje odnosi na evidencije o izuzećima NPF i evidencije dodatnih aktivnosti NPF, ova analiza može najviše podataka da posmatra u ovim oblastima i donese pouzdane zaključke.

[bookmark: _Toc164764651]Evidencija o izuzećima NPF

Smjernice podsjećaju na zakonske razloge za izuzeće NPF te navode i naglašavaju i druge etičke razloge za traženje izuzeća radi sprečavanja sukoba interesa i osiguranja nepristrasnosti u postupanju NPF. Prema podacima dostavljenim od strane pravosudnih institucija, ukupno su 92 pravosudne institucije (77 sudova i 15 tužilaštava) evidentirala zahtjeve za izuzećima u 2023. godini, što predstavlja veliku većinu pravosudnih institucija. Evidentirano je ukupno 1.550 zahtjeva za izuzeće. Ovaj podatak odgovara na Indikator E.1 Broj zahtjeva za izuzeće podnesenih po bilo kom osnovu u pravosudnim institucijama u kalendarskoj godini Instrumenata za praćenje primjene Smjernica za sprečavanja sukoba interesa u pravosuđu u mjeri u kojoj su dostavljeni podaci institucija. Ukupno 1.410 zahtjeva za izuzeće je podneseno u sudovima, a 140 u tužilaštvima. Moguće je pregledom MS Excel datoteke, koja objedinjuje sve dostavljene podatke o evidentiranim zahtjevima za izuzeće, sačiniti brojčani pregled zahtjeva po pravosudnoj instituciji, pa samim tim i izračunati indikator E.1. po pravosudnoj instituciji. Ovi podaci su značajni rukovodiocima pravosudnih institucija kod razmatranja trendova u broju zahtjeva za izuzeće, razloga za izuzeće, te politike odobravanja izuzeća NPF. Ovi podaci mogu također biti značajni i za analize VSTV-a BiH kod razmatranja efikasnosti i kvalitete rada sudova i tužilaštava, kao i upravljanja pravosudnim institucijama. Podatke o izuzećima bi trebalo posmatrati u odnosu na veličinu pravosudne institucije i broj NPF, kao i u odnosu na nadležnost pravosudne institucije odnosno veličinu jurisdikcije. 


Ukupno 1.283 zahtjeva za izuzeće se odnosi na sudije, 142 zahtjeva se odnosi na izuzeće tužioca, 18 na rukovodioca institucije, 32 na izuzeće stručnog saradnika, 56 na kategoriju „ostalo“, dok u 19 slučajeva nije navedeno na koga se odnose zahtjevi za izuzeće. Potrebno je naglasiti da se unosi vezani za zahtjeve za izuzeće ni dalje ne unose u potpunosti konzistentno, što otežava analizu podataka. Npr. u pojedinim slučajevima zahtjevi za izuzeće koji su se odnosili na sudiju, kategorizirani su kao „ostalo“ u smislu pozicije za koju se traži izuzeće. Također, nije u potpunosti jasno šta obuhvata kategorija „ostalo“ u smislu lica na koja se odnose zahtjevi za izuzeće, te je ove podatke potrebno precizirati i zaključiti da li se radi o izuzećima NPF ili drugih lica. Smjernice za sprečavanje sukoba interesa u pravosuđu se odnose na NPF te stručne saradnike koje imenuje VSTV BiH.
Najviše zahtjeva za izuzeće sudije evidentirano je u Osnovnom sudu Brčko distrikta – 114 (105 usvojenih zahtjeva – 92,1%), nakon čega slijedi Osnovni sud u Banjoj Luci sa 86 zahtjeva (50 usvojenih – 58,2%), te Kantonalni sud u Bihaću sa 72 zahtjeva za izuzeće (64 usvojena – 93%). Između 50 i 60 zahtjeva za izuzeće imali su i Općinski sud u Tuzli, Okružni sud u Banja Luci, Općinski sud u Mostaru i Općinski sud u Bihaću, a između 35 i 50 zahtjeva imali su Općinski sud u Livnu, Osnovni sud u Bijeljini, Okružni sud u Doboju, Kantonalni sud u Sarajevu, te Osnovni sud u Trebinju. Ovaj pregled se daje radi poređenja između manjih i većih sudova. 
Prema podacima institucija, 986 zahtjeva za izuzeće je usvojeno (63,61%), 461 (29,74%) je odbijeno, a 98 je odbačeno (6,32%), a za pet zahtjeva nisu uneseni podaci (0.32%). Zbog nekompletnih unosa nije moguće u potpunosti tačno izračunati Indikator E.2 Procenat udovoljenih zahtjeva za izuzeće podnesenih po bilo kom osnovu u pravosudnim institucijama u kalendarskoj godini, iako postojeći podaci jasno ukazuju na procente. Ipak, moguće je izračunati indikator E.2. za pravosudne institucije koje imaju i dostavile su kompletne evidencije o izuzećima. 
Što se tiče svojstva podnosioca zahtjeva za izuzeće, s obzirom da unosi nisu precizno formulisani i tipizirani nije moguće precizno prikazati strukturu podnosioca u Analizi za 2023. godinu, ali su izmjene evidencija napravljene u odnosu na preporuke Analize za 2022. godinu te će u analizi za 2024. godinu biti moguće analizirati koliko zahtjeva za izuzeće su podnijeli NPF za sebe, a koliko druga lica u odnosu na njih. 
Razlozi za izuzeće su raznovrsni te ih zbog netipiziranog načina unošenja nije moguće sortirati po vrstama razloga, ali radi se svakako najvećim dijelom o zakonskim razlozima, iako je značajan broj i drugačije formulisanih razloga, npr. Bliski lični odnosi, isto prezime, odugovlačenje i neažurnost, nekorektno postupanje, neprijateljski stav, sumnja u pristrasnost. U skladu sa preporukama iz Analize za 2022. godinu, evidencije su izmijenjene za 2024. godinu i sadrže dodatne parametre kojima se razdvajaju zakonski i drugi etički razlozi za izuzeće, što će olakšati buduće analize.
Podaci o broju ukinutih sudskih odluka zbog nepoštivanja pravila o izuzeću nisu dosljedno unošeni. Napravljeni unosi (njih 20) sugerišu da je 20 odluka ukinuto zbog nepoštivanja pravila o izuzeću.  Međutim, podaci „Datum prvostepene presude“ i „Datum ulaganja žalbe“ nisu dosljedno i precizno unošeni u evidencije, uz podatke o ukidanju odluke, te se može opravdano sumnjati da su podaci o ukinutim odlukama zbog nepoštivanja pravila o izuzeću nedosljedni, te nije moguće pouzdano izračunati  Indikator E.3  Broj ukinutih sudskih odluka zbog nepoštovanja pravila o izuzeću u pravosudnim institucijama u kalendarskoj godini. Validni podaci o ukinutim odlukama u ovom slučaju bi imali značajnu vrijednost za analiziranje politika izuzeća u pravosudnim institucijama te kako ove politike utiču na kvalitet rada pravosudnih institucija. 
Ključna zapažanja i preporuke:
· Većina pravosudnih institucija je dostavila podatke o zahtjevima za izuzeće i njihovim ishodima, sa podacima o licima koja su podnijela zahtjeve, u odnosu na koja lica, te razlozima za izuzeće. Ovo ukazuje da se u pravosudnim institucijama relativno dosljedno vode evidencije o zahtjevima za izuzeće i izuzećima, a izračunavanje indikatora E.1 Broj zahtjeva za izuzeće podnesenih po bilo kom osnovu  u pravosudnim institucijama u kalendarskoj godini je moguće u mjeri u kojoj su dostavljeni podaci pravosudnih institucija odnosno moguće je za pravosudne institucije koje su vodile i dostavile evidencije. 

· Moguće je pregledom MS Excel datoteke koja objedinjuje sve dostavljene podatke o evidentiranim zahtjevima za izuzeće sačiniti brojčani pregled zahtjeva po pravosudnoj instituciji. Međutim, ove podatke bi trebalo posmatrati samo uz podatke o veličini pravosudne institucije i broju NPF da bi se izveli mjerodavni zaključci o korištenju instituta izuzeća, razlozima za izuzeće i ishodima zahtjeva. 

· Radi olakšavanja unošenja podataka u evidenciju o izuzećima preporučuje se unošenje podataka po podnošenju zahtjeva, sa dostupnim podacima u to vrijeme, te sukcesivno unošenje podataka o ishodima zahtjeva za izuzeće te uticajima na sudske odluke u datim predmetima. U ovom smislu bi bilo potrebno dalje educirati rukovodioce pravosudnih institucija o važnosti i dosljednosti praćenja Smjernica putem postojećih evidencija.

· U određenom broju slučajeva, nisu uneseni podaci o tome na koga se odnosi zahtjev za izuzeće ili su uneseni podaci „ostalo“. Ovaj način unošenja podataka ne omogućava pouzdanu analizu te se preporučuje formulisanje tipskih odgovora na ovo pitanje, uključujući i formulisani odgovor kada NPF podnosi zahtjev za svoje izuzeće. Također je potrebno i preciziranje termina „ostalo“ radi zaključivanja da li je ova opcija za unos uopšte potrebna. Očekuje se da će novi način vođenja evidencija, po strukturi podnosioca, olakšati analizu u narednom periodu

· U određenom broju slučajeva nisu uneseni podaci o ishodu zahtjeva za izuzeće te samim tim nije bilo moguće u potpunosti izračunati indikatore E.2 Procenat udovoljenih zahtjeva za izuzeće podnesenih po bilo kom osnovu  u pravosudnim institucijama u kalendarskoj godini i E.3  Broj ukinutih sudskih odluka zbog nepoštovanja pravila o izuzeću u pravosudnim institucijama u kalendarskoj godini na nivou pravosuđa u BiH. Ipak, postojeći podaci ukazuju na procente po indikatoru E.2 i mogu se izdvojiti za pravosudne institucije koje vode i dostavile su evidencije.

· Uneseni podaci o razlozima za izuzeće su raznovrsni i onemogućavaju pouzdanu analizu. Očekuje se da će novi način vođenja evidencija, razvrstavanjem zakonskih i drugih etičkih razloga za izuzeće, olakšati analizu u narednom periodu. 


[bookmark: _Toc164764652]Evidencija dodatnih aktivnosti NPF

Prema Smjernicama, dodatne aktivnosti su sekundarne djelatnosti nosioca pravosudne funkcije koje podliježu određenim ograničenjima u sadržajnom i finansijskom smislu, a u skladu sa principom očuvanja integriteta pravosudne funkcije i sprečavanja sukoba interesa. Prema podacima dostavljenim od strane pravosudnih institucija, njih 37 je evidentiralo dodatne aktivnosti NPF u 2023. godini, što predstavlja povećanje u odnosu na 30 iz 2022. godine te 26 iz 2021. godine. U 2023. godini evidentirano je ukupno 384 dodatnih aktivnosti NPF. Prema dostavljenim podacima, 236 dodatne aktivnosti su obavile sudije, a 148 dodatnih aktivnosti su obavili tužioci. Ukupno je 138 NPF obavilo 384 dodatne aktivnosti, odnosno 53 tužioca i 85 sudija. Ovo bi mogao biti i odgovor na A.6 Broj nosilaca pravosudne funkcije koji su zvanično obavijestili rukovodioca pravosudne institucije o obavljanju dodatnih aktivnosti u kalendarskoj godini Instrumenata za praćenje primjene Smjernica za sprečavanje sukoba interesa u pravosuđu na nivou pravosuđa u BiH, pod uslovom da su sve pravosudne institucije dostavile podatke. Ovo je i pod uslovom da su evidencije provjerene sa rukovodiocima pravosudnih institucija. Naime, postoji dilema na koji način pravosudne institucije dolaze do podataka o dodatnim aktivnostima – tako što NPF dostave podatke o svojim dodatnim aktivnostima licu koje je određeno da vodi evidenciju ili tako što lice koje je određeno da vodi evidencije konsultuje evidencije rukovodioca o zaprimljenim obavijestima. 
Najviše dodatnih aktivnosti je evidentirao Vrhovni sud FBiH - 84, u odnosu na 61 tokom 2022. godine. Tokom 2023. godine ukupno 84 dodatnih aktivnosti je obavljalo 20 sudija Vrhovnog suda FBiH. Tužilaštvo BiH je evidentiralo 35 dodatnih aktivnosti (22, tokom 2022. godine). Ukupno 35 dodatnih aktivnosti evidentiranih od strane Tužilaštva BiH obavljalo je 11 tužilaca ovog tužilaštva. Republičko javno tužilaštvo Republike Srpske je evidentiralo 31 dodatnu aktivnost (23 tokom 2022. godine). Iz Republičkog javnog tužilaštva Republike Srpske, ukupno sedam tužilaca je obavljalo 31 dodatnu aktivnost. Sud BiH je evidentirao 29 dodatnih aktivnosti od strane 12 sudija. U prethodnoj posmatranoj godini (2022.), Sud BiH je evidentirao znatno više dodatnih aktivnosti sudija – 306. Postavlja se generalno pitanje zašto je došlo do značajnog smanjenja evidentiranih dodatnih aktivnosti – da li zbog stvarnog smanjenja ili nedosljednosti u evidentiranju?
Nije bilo moguće sortirati obavljene dodatne aktivnosti po vrsti zbog raznovrsnih aktivnosti i različitog načina unosa podataka. Međutim, grubim pregledom je utvrđeno da se najvećim dijelom radi o stručnim i obrazovnim aktivnostima – učešće u konferencijama, savjetovanjima, seminarima i radionicama, učešće u projektnim aktivnostima vezanim za pravo i pravosuđe, dodatne aktivnosti u svojstvu edukatora na temu prava i pravosuđa, izrada publikacija i autorskih radova, te članstvo u komisijama (uključujući disciplinske komisije) i dodatne aktivnosti u svojstvu ispitivača. Evidentiran je mali broj drugih dodatnih aktivnosti, npr. sportskih, što također potencijalno ukazuje na različito shvatanje NPF i pravosudnih institucija šta predstavljaju dodatne aktivnosti i koje je dodatne aktivnosti potrebno prijaviti rukovodiocu pravosudne institucije. Primjetan je napredak u razumijevanju dodatnih aktivnosti jer u ovom izvještajnom periodu nisu evidentirane aktivnosti koje predstavljaju sastavni dio obavljanja službenih dužnosti NPF, npr. sastanci sa međunarodnim organizacijama.
Prema evidenciji, za 31 dodatnu aktivnost nije isplaćena naknada, za 31 aktivnost nisu unesene naknade, a za oko 320 dodatnih aktivnosti su evidentirani naplaćeni iznosi. Ova činjenica predstavlja značajan napredak u odnosu na prethodnu izvještajnu godinu i omogućava poseban alat za NPF i rukovodioce pravosudnih institucija koji vode računa o primjeni Smjernica. Međutim, primjećena je nedosljednost u vođenju evidencija – pojedine naknade su unesene u stranim valutama, unošene su neisplaćene naknade, okvirni iznosi, mjesečne naknade ili naknade po semestru, ispitu (bez navođenja broja) i sl. Ova analiza nema za cilj da iznosi podatke o ukupnim ili pojedinačnim primljenim naknadama, ali se naglašava korist ovih podataka iz evidencija za praćenje dosljednosti primjene Smjernica (a i Zakona o izmjenama i dopunama Zakona o VSTV-u) u dijelu koji se odnosi na ukupnu visinu naknade odnosno procent prosječne godišnje plate koji ne bi smio biti pređen naknadama za dodatne aktivnosti. 
Ključna zapažanja i preporuke:
· Oko trećine pravosudnih institucija (37) je dostavilo podatke o evidentiranim dodatnim aktivnostima NPF, što predstavlja napredak u odnosu na prethodnu godinu (kada je ove aktivnosti evidentiralo 30 pravosudnih institucija). Međutim, i dalje nije moguće na nivou pravosuđa u BiH izračunati indikator A.6 Broj nosilaca pravosudne funkcije koji su zvanično obavijestili rukovodioca pravosudne institucije o obavljanju dodatnih aktivnosti u kalendarskoj godini, iako je indikator moguće izračunati za pravosudne institucije koje vode i dostavile su evidencije. Postavlja se pitanje da li su NPF ostalih institucija obavljali dodatne aktivnosti uopšte, ili jesu a one nisu prijavljene odnosno evidentirane. Potrebno je dalje informisati NPF o obavezi prijavljivanja dodatnih aktivnosti rukovodiocima pravosudnih institucija te pravosudne institucije o obavezi evidentiranja ovih podataka po njihovom dostavljanju. 

· Pregledom dodatnih aktivnosti koje su evidentirane utvrđeno je da su obavljane raznovrsne aktivnosti, najvećim dijelom stručne i obrazovne. Međutim, i dalje je teško analizirati unose o vrsti dodatnih aktivnosti, ukoliko je broj unosa značajan, bez tipiziranja odgovora kojima bi se omogućila lakša obrada podataka. Preporučuje se dodavanje dodatne kategorije podataka (kolone u MS Excel datoteci) u kojoj bi bili prethodno definisani odgovori o svojstvu/ulozi NPF prilikom obavljanja dodatne aktivnosti (npr. edukator, autor, ispitivač, govornik/panelista i sl.). Kolonu „Vrsta dodatne aktivnosti“ treba ostaviti za opis aktivnosti. Ove izmjene su unesene u evidencije koje trebaju voditi tokom 2024. godine.

· Primljene naknade za dodatne aktivnosti ili naznaka da nije primljena naknada su uglavnom evidentirane, što predstavlja značajan napredak u odnosu na prethodni period. Potrebno je, međutim, ujednačiti način unošenja iznosa i dalje educirati rukovodioce pravosudnih institucija da osiguraju unošenje ovih podataka radi dosljednog praćenja primjene Smjernica za sprečavanje sukoba interesa u pravosuđu, ali i Zakona o izmjenama i dopunama Zakona o VSTV-u BiH.

· S obzirom na stupanje na snagu Zakona o izmjenama i dopunama Zakona o VSTV-u BiH, potrebno je za pravosudne institucije razjasniti dileme vezano za prijavljivanje i evidentiranje dodatnih aktivnosti tokom i van radnog vremena u kontekstu primjene Smjernica za sprečavanje sukoba interesa u pravosuđu.

[bookmark: _Toc164764653]

Evidencije o istupima NPF u javnosti

Ukupno je 19 pravosudnih institucija (11 sudova i osam tužilaštava) za razliku od 13 (sedam sudova i šest tužilaštava) prethodne izvještajne godine evidentiralo javne istupe NPF i dostavilo podatke Odjelu za disciplinske postupke i etiku NPF. Od ukupno 78 evidentiranih javnih istupa, 23 izjave su dale sudije, 45 tužioci, a evidentirano je i pet izjava uposlenika pravosudnih institucija. Ukupno 24 izjava je imao glavni tužilac Okružnog javnog tužilaštva u Prijedoru, a zabilježeno je i po nekoliko izjava drugih rukovodilaca pravosudnih institucija, kao i pojedinačne izjave NPF. Evidentirani su javni istupi ukupno 31 NPF (i tri uposlenika) čime bi se mogao dobiti odgovor na Indikator D.7 Broj nosilaca pravosudne funkcije koji su obavijestili rukovodioca pravosudne institucije o svojim planiranim istupanjima u javnosti, kao i o već datim izjavama u slučaju neplaniranog obraćanja javnosti Instrumenata za praćenje primjene Smjernica za sprečavanje sukoba interesa u pravosuđu, iako ne za sve pravosudne institucije jer značajan broj nije dostavio ove podatke. 
Evidentirani javni istupi su uglavnom materijalizirani kroz davanje izjava medijima o radu pravosudne institucije i pravnim pitanjima, te konkretnim predmetima (najčešće onima koji naročito alarmiraju javnost, npr. slučajevi ubistava i rodno zasnovanog nasilja). Trenutna evidencija ne daje tipiziranu klasifikaciju javnih istupa, npr. intervju za elektronske medije, press konferencija, izjava za elektronske medije, intervju za printane medije i portale, govor na konferenciji, članak u printanim medijima ili portalima, što bi eventualno pomoglo analiziranje podataka, ako bi se broj unosa u evidencije značajno povećao. Primjećuje se da su svi evidentirani javni istupi vezani za pitanja prava i pravosuđa odnosno obavljanje pravosudne dužnosti. Nisu zabilježeni eventualni drugi oblici javnog istupanja NPF koji su u vezi sa odnosno mogu imati uticaja na obavljanje pravosudne dužnosti i integritet pravosuđa, npr. objava na privatnom profilu na društvenim mrežama vezano za obavljanje dužnosti ili rad pravosuđa. 
Prema dostavljenim podacima, primjećuje se da su „Datum planiranog istupa u javnosti“, koji ima svoju svrhu naročito kod obavještavanja rukovodioca o javnom istupu u skladu sa Smjernicama, kao i „Datum već obavljenog  istupa u javnosti“ uvijek isti, kada su datumi planiranog istupa evidentirani, što kod značajnog broja unosa nije slučaj. Ovo ukazuje na to ili da su javni istupi bili neplanirani ili da o planiranim istupima nisu obaviješteni rukovodioci. Postoji mogućnost da se radi i o nedosljednom evidentiranju.
Ključna zapažanja i preporuke:
· Veoma mali broj pravosudnih institucija (18,6%) je evidentirao javne istupe NPF i dostavio podatke Odjelu za disciplinske postupke i etiku NPF te nije moguće dati sveobuhvatan odgovor na Indikator D.7 Broj nosilaca pravosudne funkcije koji su obavijestili rukovodioca pravosudne institucije o svojim planiranim istupanjima u javnosti, kao i o već datim izjavama u slučaju neplaniranog obraćanja javnosti. Potrebno je upozoriti i dalje educirati kako rukovodioce pravosudnih institucija tako i NPF o sadržaju Smjernica za sprečavanje sukoba interesa u pravosuđu u dijelu koji se odnosi na javne istupe i obavezu evidentiranja ovih podataka. Također je potrebno skrenuti pažnju i na potrebu konsultovanja Smjernica za nosioce pravosudne funkcije prilikom istupanja u javnosti i korištenja društvenih mreža koje je usvojio VSTV BiH. 

· Primjećeno je da se evidentiraju i izjave uposlenika pravosudnih institucija, što nije obuhvaćeno indikatorima za ovu oblast. Ovo je nepotrebno s obzirom da se ove evidencije trebaju voditi u sklopu posebnih postojećih instrumenata za praćenje primjene etičkih kodeksa i smjernica za postupanje uposlenika pravosudnih institucija.

[bookmark: _Toc164764654]Evidencija o prijavama i izrečenim disciplinskim mjerama protiv osoblja koje radi pod nadzorom NPF

Ukupno osam pravosudnih institucija su dostavile evidencije o prijavama i izrečenim disciplinskim mjerama protiv osoblja koje radi pod nadzorom NPF (tri tužilaštva i pet sudova), što je dvostruko više u odnosu na prethodni izvještajni period. Prijave su se odnosile na 13 uposlenika i dva NPF. Vrsta prekršaja nije dosljedno evidentirana. Podaci o izrečenim disciplinskim mjerama su uneseni u devet slučajeva (uključujući i za NPF). Za ostale postupke je evidentirano da su u toku. 
Imajući u vidu da je i dalje samo mali broj institucija dostavilo tražene podatke, nije u moguće izračunati indikatore Instrumenata za praćenje primjene Smjernica za sprečavanje sukoba interesa u pravosuđu D.8 Broj prijava protiv osoblja koje radi pod nadzorom nosioca pravosudne funkcije zbog ostvarene komunikacije ex parte, kontakata sa trećim licima, odavanja povjerljivih informacija ili javnog ili privatnog komentarisanja nezavršenih ili predmeta u toku i D.9 Broj izrečenih disciplinskih mjera protiv osoblja koje radi pod nadzorom nosioca pravosudne funkcije zbog ostvarene komunikacije ex parte, kontakata sa trećim licima, odavanja povjerljivih informacija ili privatnog komentarisanja nezavršenih ili predmeta u toku. 
Međutim, ne ograničava samo mali broj unosa mogućnost izračuna indikatora. Naime, očigledno je da se ponašanja koja se identificiraju indikatorima D.8 i D.9 ne mogu neophodno jasno povezati sa disciplinskim prekršajima koji su regulisani zakonima o državnoj službi i drugim propisima o disciplinskoj odgovornosti državnih službenika, namještenika odnosno radnika sudova i tužilaštava u pojedinačnim jurisdikcijama u BiH. Ovo značajno otežava evidentiranje podataka koji se traže Instrumentima. Također, disciplinske prijave i mjere su predmetom evidencija predviđenih postojećim instrumenatima za praćenje primjene etičkih kodeksa i smjernica za postupanje uposlenika pravosudnih institucija.	
Ključna zapažanja i preporuke:
· Iznimno mali broj pravosudnih institucija (7,8%) je evidentirao podatke o prijavama i izrečenim disciplinskim mjerama protiv osoblja koje radi pod nadzorom NPF te nije moguće dati sveobuhvatan odgovor na indikatore D.8 Broj prijava protiv osoblja koje radi pod nadzorom nosioca pravosudne funkcije zbog ostvarene komunikacije ex parte, kontakata sa trećim licima, odavanja povjerljivih informacija ili javnog ili privatnog komentarisanja nezavršenih ili predmeta u toku i D.9 Broj izrečenih disciplinskih mjera protiv osoblja koje radi pod nadzorom nosioca pravosudne funkcije zbog ostvarene komunikacije ex parte, kontakata sa trećim licima, odavanja povjerljivih informacija ili privatnog komentarisanja nezavršenih ili predmeta u toku. 

· Također, primjećeno je evidentiranje disciplinskih prekršaja NPF što je predmet odvojene evidencije u Instrumentima za praćenje primjene Smjernica za sprečavanje sukoba interesa u pravosuđu.	
	
· Primjećuje se da se u dijelu evidencije koja se odnosi na izrečenu disciplinsku mjeru unose podaci o pokrenutim, ali nezavršenim postupcima, što je praksa koju je potrebno ispraviti na način da se unose samo izrečene disciplinske mjere. Također, očigledno je da se klasifikacija iz Instrumenata i relevantnih indikatora za ovu oblast ne podudara sa klasifikacijom disciplinskih prekršaja koji su regulisani propisima o disciplinskoj odgovornosti koji se odnose na uposlenike pravosudnih institucija, što otežava analizu.

· Potrebno je razmisliti o svrsishodnosti ovog indikatora u sklopu praćenja Smjernica za sprečavanje sukoba interesa u pravosuđu, posebno zato što je predviđeno da disciplinske prijave i mjere budu predmetom evidencija predviđenih postojećim instrumentima za praćenje primjene etičkih kodeksa i smjernica za postupanje uposlenika pravosudnih institucija.		 

[bookmark: _Toc164764655]Evidencija o ostvarenoj ex parte komunikaciji NPF i uposlenika

Prema Smjernicama komunikacija ex parte je svaka komunikacija u vezi sa postupkom sa bilo kojom strankom u sporu/postupku bez prisustva druge stranke. Osnovni koncept pravednog suđenja zasniva se na mogućnosti da stranka istovremeno odgovori na argumente suprotne stranke. 
Četiri pravosudne institucije su evidentirale komunikaciju ex parte dajući potrebne podatke koje zahtijeva evidencija. Ovo predstavlja dvostruko povećanje u odnosu na prethodnu godinu, kada su o komunikaciji ex parte izvijestile samo dvije pravosudne institucije. Ukupno je evidentirano da je dvoje sudija i dvoje tužilaca prijavilo pokušanu ili ostvarenu komunikaciju ex parte. Nije moguće iz evidencije napraviti razliku između samo pokušane, s jedne strane, i ostvarene komunikacije ex parte, s druge strane. Službene zabilješke su sačinjene u tri od osam slučajeva. Stranke su obaviještene u pet od osam slučajeva (onih u kojima nije sačinjena službena zabilješka).
Ipak, bez obzira na dobru praksu vođenja evidencija, Indikator D.1  Broj nosilaca pravosudne funkcije koji su sačinili službenu zabilješku za pokušaje ex parte komunikacije u kalendarskoj godini i Indikator D.2  Broj nosilaca pravosudne funkcije koji su u slučaju nenamjerne ex parte komunikacije bez odlaganja obavijestili sve strane u postupku i pružili im mogućnost odgovora u kalendarskoj godini Instrumenata za praćenje primjene Smjernica za sprečavanje sukoba interesa u pravosuđu i dalje nije moguće izračunati u potpunosti jer se pretpostavlja da ostale pravosudne institucije nisu evidentirale komunikacije ex parte odnosno nisu dostavile podatke Odjelu za disciplinske postupke i etiku NPF, a ne da ovakve komunikacije nije bilo.
Ključna zapažanja i preporuke:
· Iznimno mali broj pravosudnih institucija (3,9%) je evidentirao komunikaciju ex parte i dostavio podatke Odjelu za disciplinske postupke i etiku NPF te nije moguće dati sveobuhvatan odgovor na indikatore D.1. Broj nosilaca pravosudne funkcije koji su sačinili službenu zabilješku za pokušaje ex parte komunikacije u kalendarskoj godini i D.2  Broj nosilaca pravosudne funkcije koji su u slučaju nenamjerne ex parte komunikacije bez odlaganja obavijestili sve strane u postupku i pružili im mogućnost odgovora u kalendarskoj godini, osim eventualno za pravosudne institucije koje su vodile i dostavile evidencija.

· Nisu sačinjene službene zabilješke za sve pokušane odnosno ostvarene komunikacije ex parte, a u slučajevima kada to nije urađeno, obavještene su stranke. Potrebno je upozoriti i dalje educirati kako rukovodioce pravosudnih institucija tako i NPF o sadržaju Smjernica za sprečavanje sukoba interesa u pravosuđu u dijelu koji se odnosi na komunikaciju ex parte, postupanje u slučaju pokušane ili ostvarene komunikacije ove vrste te obavezu evidentiranja ovih podataka.	

· Potrebno je u evidencijama (MS Excel datoteci) napraviti mogućnost odvojenog unošenja samo pokušane te ostvarene komunikacije ex parte.			


[bookmark: _Toc164764656]Evidencija o prijemu poklona NPF i uposlenika

Prema Smjernicama, zajednička karakteristika poklona i drugih koristi u kontekstu sukoba interesa nosilaca pravosudnih funkcija jeste da se oni daju, odnosno primaju u direktnoj ili indirektnoj vezi sa obavljanjem pravosudne dužnosti. Dvije pravosudne institucije (za razliku od jedne u prethodnom izvještajnom periodu) su evidentirale prijem poklona NPF i uposlenika. Evidentirani su tri poklona manje vrijednosti za zaposlenike - promotivni materijal, knjiga (uprava suda, biblioteka suda) i jednog sudiju (kafa), te pokloni procijenjene vrijednosti od 80,00 do 300,00 KM za istog sudiju (protokolarni poklon od jedne ambasade, kao pokloni od jednog javnog preduzeća). Poklonodavci su uredno evidentirani. Sudija nije sačinio službenu zabilješku o primljenim poklonima, dok uposlenici to jesu učinili, kako je evidentirano. Potrebno je imati u vidu da su evidencije poklona za uposlenike pravosudnih institucija predmetom evidencija predviđenih postojećim instrumentima za praćenje primjene etičkih kodeksa i smjernica za postupanje uposlenika pravosudnih institucija. 
Iako pokazuju dobru praksu, ovi podaci ne omogućavaju odgovor na indikator Instrumenta za praćenje primjene Smjernica za sprečavanje sukoba interesa u pravosuđu C.4 Broj nosilaca pravosudne funkcije koji su sačinili službenu zabilješku i broj nosilaca pravosudnih funkcija koji su obavijestili rukovodioca pravosudne institucije o prijemu poklona zbog nemogućnosti vraćanja ili odbijanja poklona u kalendarskoj godini. Ovo je iz razloga što su samo dvije pravosudne institucije dostavile podatke za uposlenike i NPF, te je indikatore moguće izračunati samo za ove dvije institucije.
Ključna zapažanja i preporuke:
· Iznimno mali broj pravosudnih institucija (1,9%) je evidentirao poklone i dostavio podatke Odjelu za disciplinske postupke i etiku NPF te nije moguće dati pouzdan odgovor na indikator C.4 Broj nosilaca pravosudne funkcije koji su sačinili službenu zabilješku i broj nosilaca pravosudnih funkcija koji su obavijestili rukovodioca pravosudne institucije o prijemu poklona zbog nemogućnosti vraćanja ili odbijanja poklona u kalendarskoj godini za sve pravosudne institucije. 

· Potrebno je upozoriti i dalje educirati kako rukovodioce pravosudnih institucija tako i NPF o sadržaju Smjernica za sprečavanje sukoba interesa u pravosuđu u dijelu koji se odnosi poklone i druge koristi i obavezu evidentiranja ovih podataka. Nije potrebno u ove evidencije uključivati poklone uposlenicima jer su evidencije poklona za uposlenike pravosudnih institucija predmetom evidencija predviđenih postojećim instrumentima za praćenje primjene etičkih kodeksa i smjernica za postupanje uposlenika pravosudnih institucija.
[bookmark: _Toc164764657]Evidencije o obukama iz oblasti sukoba interesa i pravosudne etike

Dostavljene su evidencije CEST-ova FBiH i RS  o obukama nosilaca pravosudnih funkcija. 
Prema evidencijama za 2023. godinu, u obukama koje je organizovao CEST FBiH iz oblasti sukoba interesa i pravosudne etike učestvovalo je ukupno 253, a među njima 131 sudija, 76 tužilaca, 12 stručnih saradnika, dva stručna savjetnika, jedan pravni savjetnik, 26 pripravnika, tri disciplinska tužioca, jedan volonter u Uredu disciplinskog tužioca i jedan međunarodni stručnjak. Potrebno je napomenuti da evidencije CEST-a FBiH obuhvataju i edukatore kao učesnike obuka, te su ukupni podaci na ovaj način nedosljedni. Prethodne godine, obuku u ovoj oblasti pohađalo je ukupno 745 učesnika. Organizovano je ukupno šest obuka u oblasti etike, integriteta i sukoba interesa, za razliku od pet obuka u 2022. godini.
	Naziv obuke
	Trajanje obuke
	Broj učesnika

	Online obuka o etici, integritetu i sprečavanju sukoba interesa u pravosuđu
	1 dan
	UKUPNO 151
78 sudija
59 tužilaca
14 stručnih saradnika i stručnih savjetnika 

	Etički standardi i disciplinska praksa za novoimenovane sudije i tužioce
	1 dan
	UKUPNO 46
33 sudija
10 tužilaca
1 pravni savjetnik
2 disciplinska tužioca

	Etika i integritet-obuka za pripravnike
	1 dan
	UKUPNO 29
26 pripravnika
1 disciplinski tužilac 
1 volonter u Uredu disciplinskog tužioca
1 međunarodni stručnjak

	Obuka budućih edukatora iz oblasti etike, integriteta i sprečavanja sukoba interesa u pravosuđu
	2 dana
	UKUPNO 9
7 sudija
2 tužioca

	Obuka o profesionalnoj učinkovitosti
	2 dana
	UKUPNO 8
4 sudije
4 tužioca

	Standardi profesionalne etike za sudije i tužioca
	1 dan
	UKUPNO 10
9 sudija
1 disciplinski tužilac

	Ukupno
	8 dana
	253 (207 NPF)



Obukama iz oblasti sukoba interesa i pravosudne etike koje je organizovao CEST RS tokom 2023. godine prisustvovalo je 112 NPF (92 sudija i 20 tužilaca), što je znatno manje u odnosu na 2022. godinu kada je ovim obukama prisustvovalo 364 NPF. Organizovano je ukupno šest obuka tokom 2023. godine, kao i prethodne 2022. godine.
	Naziv obuke
	Trajanje obuke
	Broj učesnika

	Disciplinski postupci i praksa
	1 dan
	UKUPNO 7
4 sudije
3 tužioca

	Etički standardi i disciplinska praksa
	1 dan
	UKUPNO 16
8 sudija
8 tužilaca

	Standardi profesionalne etike
	1 dan
	UKUPNO 7
7 sudija

	Uloga predsjednika sudova i glavnih tužilaca u očuvanju integriteta pravosudnih institucija
	2 dana
	UKUPNO 17
16 sudija
1 tužilac

	Online obuka o etici, integritetu i sprečavanju sukoba interesa u pravosuđu
	1 dan
	UKUPNO 62
54 sudija
8 tužilaca

	Obuka budućih edukatora iz oblasti etike, integriteta i sprečavanja sukoba interesa u pravosuđu
	2 dana
	UKUPNO 3
3 sudija

	Ukupno
	8 dana
	112 NPF



Imajući uvidu indikator Instrumenta za praćenje primjene Smjernica za sprečavanje sukoba interesa u pravosuđu F.1  Prosječan broj dana obuke nosilaca pravosudne funkcije iz oblasti sukoba interesa i  pravosudne etike i u kalendarskoj godini, dostavljeni podaci ukazuju da je prosječan broj dana obuke u 2023. godine na ovu temu bio 1,3. Što se tiče indikatora F.2 Broj dana obuke nosilaca pravosudne funkcije iz oblasti sukoba interesa i pravosudne etike u kalendarskoj godini, broj dana se kreće od jedan do tri i za FBiH i za RS, zavisno od toga da li su isti učesnici pohađali jednu ili više obuka, a ukupno je bilo osam dana obuke u organizaciji oba CEST-a tokom 2023. godine pojedinačno. Indikatori F.3 Prosječna ocjena znanja nosilaca pravosudne funkcije prije obuke iz oblasti  sukoba interesa i pravosudne etike u kalendarskoj godini, F.4 Prosječna ocjena znanja nosilaca pravosudne funkcije nakon završene obuke (organizovane od strane CEST-ova) iz oblasti  sukoba interesa  i pravosudne etike i u kalendarskoj godini, nisu mogli biti izračunati s obzirom da uneseni podaci sugerišu da znanje ili nije testirano ili nije ocijenjeno. Što se tiče indikatora F.5 Broj nosilaca pravosudne funkcije kojima je izrečena disciplinska mjera u kalendarskoj godini, a koji su pohađali obuku  iz oblasti  sukoba interesa i pravosudne etike u prethodne tri godine i F.6 Broj nosilaca pravosudne funkcije kojima je umjesto ili uz disciplinsku  mjeru, Vijeće odredilo da učestvuju u obukama iz oblasti  sukoba interesa i  pravosudne etike, u kalendarskoj godini, evidencije CEST-ova, ali i Odjela za disciplinske postupke i etiku NPF (vezano za izrečene disciplinske mjere) sugerišu da ovakvih slučajeva nije bilo. 	
Ključna zapažanja i preporuke:
· Dostavljeni podaci ukazuju na redovno vođenje evidencija CEST-ova vezano za održavanje obuka i učešću u obukama. Ovi podaci omogućavaju izračunavanje dva od šest indikatora Instrumenata - F.1  Prosječan broj dana obuke nosilaca pravosudne funkcije iz oblasti sukoba interesa i  pravosudne etike i u kalendarskoj godini i F.2 Broj dana obuke nosilaca pravosudne funkcije iz oblasti sukoba interesa i pravosudne etike u kalendarskoj godini.

· Izračunavanje ostalih indikatora zavisi od nastajanja informacija i njihovog urednog evidentiranja. Npr. ako nisu provođeni testovi prije i nakon obuka, niti ocjenjivani, nije moguće unijeti ove podatke u evidencije. Potrebno je sagledati izvodljivost uvođenja ovih testova u dogledno vrijeme te u skladu sa tim donijeti odluke o svrsishodnosti trenutnih indikatora. Također, potrebno je sagledati mogućnosti poređenja postojećih disciplinskih evidencija i evidencija o pohađanju obuke o pravosudnoj etici radi odgovora na indikator F.5 Broj nosilaca pravosudne funkcije kojima je izrečena disciplinska mjera u kalendarskoj godini, a koji su pohađali obuku  iz oblasti  sukoba interesa i pravosudne etike u prethodne tri godine. 

· Vezano za indikator F.6 Broj nosilaca pravosudne funkcije kojima je umjesto ili uz disciplinsku  mjeru, Vijeće odredilo da učestvuju u obukama iz oblasti  sukoba interesa i  pravosudne etike, u kalendarskoj godini, podaci o eventualnim izrečenim disciplinskim mjerama koje podrazumijevaju i obuku o pravosudnoj etici se mogu dobiti iz evidencija Odjela za disciplinske postupke i etiku NPF.

· Broj polaznika obuke CEST-a FBiH i CEST-a RS u oblasti etike, integriteta i sukoba interesa je značajno smanjen – skoro 70% za CEST RS, te 60% za CEST FBiH. Ova razlika se ne može pripisati broju organizovanih obuka, ali može činjenici da je u prethodnoj 2022. godini najveći dio NPF ispunio svoju obavezu pohađanja Online obuke o etici, integritetu i sprečavanju sukoba interesa te ovu obavezu nisu imali 2023. godine.

· Preporučuje se isključivanje podataka o edukatorima iz spiska učesnika obuka radi olakšavanja analize prema indikatorima. Ako je potrebno, može se voditi posebna evidencija o edukatorima.

[bookmark: _Toc164764658]Evidencija prijava Uredu disciplinskog tužioca i evidencija izrečenih disciplinskih mjera 

Ured disciplinskog tužioca i Odjel za disciplinske postupke i etiku NPF vode evidencije na osnovu kojih se mogu izračunati indikatori vezani za prijave UDT-u protiv nosilaca pravosudne funkcije, disciplinske postupke i disciplinske mjere. Potrebno je naglasiti da se podaci koji slijede odnose na period 2023. godine, kada je još uvijek bio na snazi stari Zakon o VSTV-u BiH[footnoteRef:7]:  [7:  „Službeni glasnik BiH“, br. 25/04, 93/05, 48/07 i 15/08.] 

A.9 Broj nosilaca pravosudne funkcije koji su prijavljeni UDT-u zbog obavljanja aktivnosti nespojivih sa sudačkim odnosno tužilačkim dužnostima u kalendarskoj godini (član 56. tačka 16) i član 57. tačka 16) Zakona o VSTV-u BiH)
· Tokom 2023. godine, prijavljena su četiri tužioca i jedan sudija za obavljanje nespojivih dužnosti.
C.6 Broj nosilaca pravosudne funkcije koji su u kalendarskoj godini prijavljeni UDT-u zbog disciplinskih prekršaja po osnovu primanja poklona i drugih koristi u vezi sa obavljanjem pravosudne funkcije (član 56. tačka 5) i član 57. tačka 5) Zakona o VSTV-u BiH)
· Tokom 2023. godine, prijavljena su tri suca i jedan tužilac za primanje poklona i drugih koristi u vezi sa obavljanjem pravosudne funkcije.
D.3 Broj prijava protiv nosilaca pravosudne funkcije UDT-u zbog ostvarene ex parte komunikacije, kontakata sa trećim licima i odavanja povjerljivih informacija, te javnog ili privatnog komentarisanja nezavršenih predmeta u kalendarskoj godini (član 56. t. 4), 11) i 15) i član 57. tačke 4), 10) i 14), Zakona o VSTV-u BiH)
· Tokom 2023. godine, prijavljeni su sudije i tužioci za ponašanja iz tabele koja slijedi:




	član 56. (sudije)
	Broj prijavljenih sudija
	član 57. (tužioci)
	Broj prijavljenih tužilaca

	Tačka 4) odavanje povjerljivih informacija koje proizilaze iz vršenja dužnosti sudije
	5
	Tačka 4) odavanje povjerljivih informacija koje proizilaze iz vršenja dužnosti tužioca
	3

	Tačka 11) upuštanje u neprimjerene kontakte sa strankom u postupku ili njenim zastupnikom
	5
	Tačka 10) upuštanje u neprimjerene kontakte sa sudijom ili strankama u postupku 
	2

	Tačka 15) davanje bilo kakvih komentara, dok se predmet ne riješi na sudu, za koje se opravdano može očekivati da mogu ometati ili štetiti pravičnom postupku ili suđenju, ili nepoduzimanje odgovarajućih koraka kako bi se osiguralo da se njemu podređeni uposlenici suda također suzdrže od davanja komentara
	3
	Tačka 14) davanje bilo kakvih komentara, dok se predmet ne riješi na sudu, za koje se opravdano može očekivati da mogu ometati ili štetiti pravičnom postupku ili suđenju, ili nepoduzimanje odgovarajućih koraka kako bi se osiguralo da se njemu podređeni uposlenici tužilaštva također suzdrže od davanja komentara
	0



E.7 Broj podnesenih prijava UDT-u protiv nosilaca pravosudne funkcije zbog propuštanja da traže svoje izuzeće od postupanja u predmetu kada postoji sukob interesa (uključujući i one razloge za izuzeće koje se odnose na postupanje u predmetu u kojima učestvuju članovi porodice) (član 56. tačka 7) i član 57. tačka 7) Zakona o VSTV-u BiH)
· Tokom 2023. godine, prijavljeno je 12 sudija i šest tužilaca zbog propuštanja da traže svoje izuzeće od postupanja u predmetu kada postoji sukob interesa.
A.11 Broj nosilaca pravosudne funkcije kojima su u disciplinskom postupku određene disciplinske mjere zbog obavljanja aktivnosti nespojivih sa sudijskim odnosno tužilačkim dužnostima u kalendarskoj godini (član 56. tačka 16) i član 57. tačka 16) Zakona o VSTV-u BiH) 
· Tokom 2023. godine, disciplinske mjere za ovaj prekršaj su izrečene za dvije sudije i jednog tužioca. Izrečene su mjere Pismena opomena koja se javno ne objavljuje (u dva slučaja) i Javna opomena (u jednom slučaju, za ovaj i još jedan prekršaj).  


Podaci za prekršaje vezane za finansijske izvještaje se mogu koristiti za indikatore B.11 Broj nosilaca pravosudne funkcije koji su prijavljeni UDT-u zbog nepravilnosti utvrđenih provjerom finansijskih izvještaja sudija i tužilaca u kalendarskoj godini i B.12 Broj nosilaca pravosudne funkcije kojima su izrečene disciplinske mjere po osnovu nepravilnosti utvrđenih provjerom finansijskih izvještaja sudija i tužilaca u kalendarskoj godini.
· Tokom 2023. godine, evidentirane su pritužbe po pravnom osnovu iz člana 56. tačka 19) Zakona o VSTV-u za četiri suca i iz člana 57. tačka 19) za dva tužioca. Pritužbe su odbačene nakon istrage.
· Tokom 2023. godine, izrečene su disciplinske mjere sudijama za prekršaj člana 56. tačka 19) Zakona o VSTV-u „namjerno davanje lažne, obmanjive ili nedovoljne informacije u vezi s prijavama za radno mjesto, disciplinskim stvarima, pitanjima unapređenja i napredovanja u službi ili bilo kojim drugim pitanjima koja su u nadležnostima Vijeća“ – vezano za finansijski izvještaj, i to Javna opomena (za ovaj i još jedan prekršaj) i Smanjenje plaće za 10% na period od dva mjeseca (samo za ovaj prekršaj).  
Ključna zapažanja i preporuke:
· Dostavljeni podaci ukazuju na redovno vođenje evidencija UDT-a i Odjela za disciplinske postupke i etiku NPF vezano za disciplinske prijave i disciplinske mjere. Zavisno od pojave prijava i izricanja disciplinskih mjera, moguće je izračunati indikatore koji se odnose na disciplinske prekršaje i mjere u skladu sa Zakonom o VSTV-u. Potrebno je sagledati do će mjere će biti potrebno evidencije prilagoditi rješenjima Zakona o izmjenama i dopunama Zakona o VSTV-u BiH odnosno novog Zakona o VSTV-u BiH, naročito u dijelu disciplinskih prekršaja vezanih za finansijske izvještaje.
[bookmark: _Toc164764659]III Nalazi i preporuke 

Analiza evidencija za provedbu Instrumenata za praćenje primjene Smjernica za sprečavanja sukoba interesa u pravosuđu za 2023. godinu je obuhvatila evidencije koje je dostavilo 98 pravosudnih institucija u BiH sa ukupno 2.039 unosa u šest odvojenih evidencija. U poređenju sa prethodnom godinom došlo je do smanjenja broja unosa, ali i smanjenog broja institucija koje su dostavile podatke za jednu instituciju. Četiri institucije nisu dostavile evidencije, među kojima i jedan od najvećih sudova u BiH. Evidencije izuzeća NPF su najpotpunije. Evidencije dodatnih aktivnosti su znatno smanjene u odnosu na prethodnu godinu. Evidencije o istupima u javnosti pokazuju skoro uporediv broj unosa kao i prethodne godine (sa blagim povećanjem), dok su unosi po ostalim evidencijama (pokloni, komunikacija ex parte te prijave i izrečene disciplinske mjere protiv osoblja koje radi pod nadzorom NPF), bez obzira i na dvostruka povećanja, i dalje minimalni. 
S obzirom na nepotpune podatke, nije moguće u potpunosti izračunati niti jedan indikator Instrumenata koji se odnosi na pomenutih šest evidencija pravosudnih institucija za čitavo pravosuđe odnosno sve pravosudne institucije kumulativno. Međutim, moguće je izračunati pojedine indikatore za institucije koje vode i dostavljaju tražene evidencije. Ovo predstavlja značajan alat za rukovodioce pravosudnih institucija u upravljanju institucijom i ljudskim resursima, ali i izvor podataka za dalje analize koje se mogu provoditi u svrhu unapređenja pravosudnih politika. Evidencije CEST-ova su dostatne za izračunavanje barem dva od šest indikatora vezanih za obuku o pravosudnoj etici i sukobu interesa. Evidencije UDT-a i Odjela za disciplinske postupke i etiku NPF omogućavaju izračunavanje svih indikatora vezanih za disciplinske prijave i mjere.
Detaljnim pregledom evidencija utvrđeni su nedostaci i date specifične preporuke za unapređenje pojedinačnih evidencija i njihovog vođenja, radi pouzdane obrade podataka i zaključivanja o primjeni Smjernica za sprečavanje sukoba interesa u pravosuđu kao i poduzimanje odgovarajućih mjera. Međutim, daju se i sljedeće opšte preporuke vezano za primjenu Instrumenata i provođenje relevantnih analiza:
· Kreiranje novih polja za unošenje podataka u šest evidencija koje vode pravosudne institucije sa predodređenim odnosno tipiziranim odgovorima koji bi mogli biti lako selektirani, a omogućili bi pouzdaniju analizu podataka uz smanjenu mogućnost nedosljednosti podataka;

· Kontinuirana edukacija NPF o Smjernicama za sprečavanje sukoba interesa u pravosuđu, naročito u dijelu koji se tiče dodatnih aktivnosti, poklona i drugih koristi, komunikacije ex parte i javnih istupa;

· [bookmark: _GoBack]Edukacija i kontinuirano upoznavanje rukovodilaca pravosudnih institucija te rukovodilaca drugih zaduženih institucija (CEST-ovi, UDT) o obavezama koje proističu iz Smjernica za sprečavanje sukoba interesa u pravosuđu i Instrumenata za praćenje primjene Smjernica za sprečavanje sukoba interesa u pravosuđu odnosno relevantnih zaključaka VSTV-a BiH;

· Edukacija lica koja su u pravosudnim institucijama zaduženi za vođenje i dostavljanje evidencija radi osiguranja pravilnog unošenja podataka i smanjenja mogućnosti za kontaminaciju;

· Kontinuirana edukacija rukovodilaca pravosudnih institucija o korištenju podataka iz evidencija u sklopu Instrumenata za praćenje primjene Smjernica za sprečavanje sukoba interesa u pravosuđu za efikasno i kvalitetno upravljanje institucijom;

· Nastavak rada Odjela za disciplinske postupke i etiku NPF radi formulisanja prijedloga zaključaka Stalne komisije i VSTV-a u odnosu na pravosudne institucije, CEST-ove i UDT radi kvalitetnijeg vođenja evidencija u sklopu Instrumenata za praćenje primjene Smjernica za sprečavanje sukoba interesa u pravosuđu i osiguranja dosljedne primjene Smjernica;

· Nastavak rada Odjela za disciplinske postupke i etiku NPF na analizi i predstavljanju podataka koji proizilaze iz Instrumenata radi informisanja Stalne komisije i Vijeća, kao i rukovodilaca pravosudnih i drugih institucija, kao i njihovih međusobnih konsultacija o potrebama za poduzimanje odgovarajućih mjera radi dosljedne primjene Smjernica.

· Unapređenje evidencija za provedbu Instrumenata za praćenje primjene Smjernica za sprečavanje sukoba interesa u pravosuđu u skladu sa Zakonom o izmjenama i dopunama Zakona o VSTV-u BiH te budućim zakonom, naročito sa aspekata izvještaja o imovini i interesima (što implicira zaduženja za budući Odjel za provođenje postupka po izvještajima), dodatnih aktivnosti i disciplinskih prekršaja.


Evidencije pravosudnih institucija, 2023. - unosi

